
        
            
                
            
        

    
	ЗАЙЛШГҮЙ ШИЙТГЭЛ – 12

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХОШУУЧ ГЕНЕРАЛ Ф. ТИТОВ

	 

	ТАНГАРГААСАА НЯЦАГСАД

	Зөвлөлтийн улаан армийн дэслэгч генерал асан Власов болон түүний хань хамсаатнуудын өдүүлсэн гэмт хэргийн тухай материалууд нь зөвхөн хуульчид, түүхчид, зохиолчдын анхаарлыг татаад зогсдоггүй юм. Хүнд бэрх сорилтын жилүүдэд ард түмнийхээ өөдөөс гар далайсан эдгээр хүний шаар болсон олиггүй амьтад чухам ямар хортой гэмт хэрэг үйлдэж байсныг зөвлөлтийн хүмүүс мэдэх ёстой. 

	Дайны жилүүдэд баруун зүгийн хөрөнгөтний хэвлэлүүд Власовын үйл ажиллагааг тайлбарлан танилцуулахад нэлээд анхаарал тавьж байсан. Власовынхны тухай олон тооны өгүүллээс гадна, германы фашистуудад долигонон үйлчилж байсан власовчуудын түүхийг бүрэн хамарсан тусгай номыг Свен Стеенберг 1968 онд ХБНГУ-д гаргасан байна. 

	Барууны хэвлэл, өнгөрсөн дайны жилүүдэд манай эх орноос урвагчдын үйл ажиллагааны тухай энэ номыг уншигч олон түмэнд зориулахдаа тэднийг зөвлөлтийн ард түмнээс урван тэрслэгч гэдгийн нь хувьд биш, харин социалист байгуулалтын «үзэл суртлын» дайсны нь хувьд зориуд харуулах гэсэн нь ойлгомжтой юм. 

	Власов болон тэдний хань хамсаатныг яллан шийтгэсэн тухай ЗСБНХУ-ын Дээд шүүхийн цэргийн коллегийн мэдээллийг 1946 оны наймдугаар сарын 2-нд «Правда» сонинд нийтэлж гаргасан байлаа. А. А. Власов, Б. Ф. Малышкин, Г. Н. Жиленков; Ф. И. Трухин, Д. Е. Закутный, А. М. Благовещенский, М. А. Меандров, В. И. Мальцев, С. К. Буняченко, Г. А. Зверев, В. Д. Корбуков, Н. С. Шатов нарын 12 хүнийг урьд өмнө үйлдсэн хэргийн улмаас хуулийн хариуцлагад татаж, тэдэнд 1946 оны наймдугаар сарын 1-ний тогтоолын дагуу дүүжилж алах ял оногдуулсан байна. 

	Эдгээр хүмүүсийн гол буруу нь тэд фашистуудад янз бүрийн нөхцөл байдлаар олзлогдоод зөвлөлт төр, ард түмний эсрэг тэмцэлд гавьяа зүтгэлтэйгээр ажиллахыг өөрсдөө санаачлан сэдэж урван тэрслэх жигшүүрт үйл ажиллагааг явуулж байсанд оршино. 

	 

	* * *

	 

	Дайн бол дайн л байдаг. Манай цэргүүд дайсны өөдөөс шургуу эсэргүүцэн түүнд асар их хохирлыг учруулж байсан боловч түр ухрах шаардлагатай болсон юм. Зөвлөлтийн олон цэрэг дайчид, энгийн номхон хүн ард фашистуудын саварт өртөгдөж байсан тохиолдол ч бий. Тэдний ихэнх нь маш хүнд нөхцөлд эрх чөлөөгүйгээр зовон зүдэрч байхдаа өөрийн эх орон, ард түмэндээ үнэнч хэвээр үлдсэн юм. 

	Гэвч өөрсдийгөө худалдаж, амьдралынхаа сайн сайхныг хэвээр хадгалахыг хүсэж улмаар ард түмнийхээ эсрэг, аугаа их Октябрийн социалист хувьсгалын ололт амжилтын эсрэг тэмцэлд дайсанд бялдуурхан үйлчилж чадна гэдгээ санаачлан илэрхийлсэн өөдгүй муу амьтад ч байсан юм. Тэд тооны хувьд цөөн байсан боловч дайсанд идэвх зүтгэл гарган бялдуучлан үйлчилж байсан нь фашистуудын хувьд олз болсон юм. 

	Зөвлөлтийн ард түмэн заналт дайсны эсрэг үхлийн тулалдааныг тэсвэр хатуужилтайгаар даван туулсаар байв. Улаан арми Гитлерийн дээрэмчдийг хиартал цохилоо. Эх орноосоо урвагчид үйлдсэн бузар хэргийнхээ хариуд хатуу шийтгэл хүлээсэн юм.

	 

	* * *

	 

	Улаан армийн дэслэгч генерал асан Власов 1901 онд төрсөн, хоёрдугаар гол армийг командалж байгаад дайсны цэрэгт бүслэгдмэгц долоодугаар сарын 4-нд тогооч эмэгтэй Мария Вороновагийн хамт Ленинград мужийн Оредежский районы Туховежи тосгонд ирж гитлерийн зандалчдад сайн дураараа бууж өгөн олзлогджээ. Удалгүй тэрээр германы 18-р армийн штабт хүргэгдэж армийн командлагч хурандаа генерал Линденманнтай уулзахдаа манай орны дотоод болон цэрэг дайны байдал, Киев, Москваг хамгаалах байлдааны ажиллагаа, Волховийн фронтын байдлын тухай мэдэж байсан бүх зүйлээ ярьсан байна. 

	Дараа нь түүнийг германы хуурай замын цэргийн командлал түр байрлаж байсан Винница дахь цэргийн олзлогдогсдын тусгай лагерьд хүргэжээ. Энэ лагерь нь вермахтын тагнуулын газарт шууд харьяалагддаг бөгөөд тэнд зөвхөн германчуудын хувьд хамгийн сонирхолтой гэж үзсэн цэргийн олзлогдогсдыг байрлуулж байжээ. 

	Энэ лагерьд ирсний анхны өдрүүдэд германы армийн тагнуул, суртал нэвтрүүлгийн төлөөлөгчид Власовтай уулзаж ярилцахад Власов өөрийн армийг, Зөвлөлт Холбоот Улсын эсрэг тэмцэлд германчуудын хамт оруулахыг зөвшөөрч байгаагаа тэдэнд мэдэгдсэн билээ. Власов ийм тохиролцоо хийхдээ «Зөвлөлт засгийн эсрэг байлдахыг хүсэж байгаа оросуудыг эх орноосоо урвасан гэдгийг мэдэгдэхгүйн тулд тэдний үйл ажиллагааны улс төрийн үндэслэл болж чадах ямар нэг шалтаг гаргах нь чухал байна» гэдгийг онцлон тэмдэглэсэн байна. 

	1942 оны наймдугаар сарын 7-нд Власов германы цэргийн эрх баригчдад захидал бичиж түүндээ фашистын германтай хамтран Зөвлөлт засгийн эсрэг тэмцэх зорилгоор германы болон түүнд эзлэгдсэн орнуудын нутаг дэвсгэрт оршин буй зөвлөлтийн цэргийн олзлогдогсод ба цагаантны ангиудаас бүрдсэн оросын арми байгуулах асуудлыг санал болгон дэвшүүлжээ. Тэрээр уг захиагаа «Энэ арга хэмжээ нь оросын эсрэг тэмцлийг хууль ёсоор зөвтгөж өгөхөөс гадна цэргийн олзлогдогсод болон булаан эзлэгдсэн мужууд дахь бусад хүмүүсийг нэлээд зовоож байдаг урвах тухай бодол санааг үгүйсгэн арилгахад тус дөхөм болох юм. Дээр дурдсан үзэл санааг ерөнхий командлалд мэдэгдэж, улмаар тэр үзэл санааг хэрэгжүүлэхэд хувь нэмрээ оруулах асуудлыг бид шинэ Европ байгуулах тухай үзэл санааг дэвшүүлэн тунхагласан фюрерийн өмнө хүлээх чухал үүргээ гэж үзэж байна» гэсэн үгээр дуусгажээ. 

	1942 онд наймдугаар сарын 7-нд Германы Гадаад явдлын Яамны төлөөлөгч, дайны өмнө Москвад суугаа элчин сайдын яаманд зөвлөхөөр ажиллаж байсан Хильгер тус лагерьд иржээ. «Зөвлөлт Холбоот Улсыг ялахын тулд Улаан армийн эсрэг дайнд цэргийн олзлогдогсдыг оруулах хэрэгтэй байна. Оросуудыг нэгтгэж германы цэргийн талд байлдуулахаас өөр юу ч улаан армийнханд тэгж их хүчтэй нөлөөлж чадахгүй» хэмээн томьёолж байжээ. 

	Хильгер, Власов нар, германы фашизм Зөвлөлт Холбоот Улсыг ялсны дараа (тэд үүнд өчүүхэн ч эргэлзээгүй юм) оросын засгийн газар болгон өөрчилж болох тийм байгууллага байгуулах тухай асуудал авч хэлэлцэж, германд таслан өгөх ЗСБНХУ-ын зарим газар нутгийн талаар ярилцаад Украин болон Балт орчмын газрыг Герман улсад нэгтгэх тухай тусгайлан тохиролцсон байна. 

	Энэ уулзалтуудын дараа Власов, дайнд Орос ялагдсан учир оросын ард түмэн өөрийн засгийн газраа түлхэн унагаах хэрэгтэй байна гэсэн ухуулах хуудас боловсруулан гарын үсгээ зуржээ. Власов зөвлөлтийн цэргийн олзлогдогсод болон эх орноосоо урвагчдаас германчуудын байгуулсан бүх цэргийн ангиудыг түүний удирдлагад шилжүүлэн өгч «Оросын арми» гэгчид нэгтгэх саналыг германы цэргийн командлалд оруулжээ. Власовыг зөвлөлтийн ард түмнээс урвагчид болон бусад өшөөт дайснуудыг бөөгнөрүүлж байсан Берлиний лагерьд шилжүүллээ. Вермахтын суртлын хэлтсийн мэдэлд байсан энэ лагерьд Власов өөрийн урван тэрслэх үйл ажиллагааныхаа ирээдүйн холбоотон Малышкин, Благовещенский, Зыков нартай уулзсан юм. 

	«Би тэдэнд, большевикуудын эсрэг тэмцлээ эхлэх, оросын үндэсний засгийн газар байгуулах болон Зөвлөлт засгийн эсрэг зэвсэгт тэмцэл явуулахын тулд сайн дурынхны арми байгуулах хүсэлтэй байгаа тухайгаа ярьсан юм. Малышкин, Благовещенский, Зыков нар намайг дэмжсэн ба Зыков Зөвлөлтийн цэргийн олзлогдогсдод зориулан германчуудын гаргадаг «Заря» сониныхонтой хамтран зөвлөлтийн эсрэг ажил, явуулж байгаа тухайгаа мэдэгдэж байсан» гэж Власов шүүхийн хурал дээр мэдүүлэг өгч байв. 

	Власовын бусад туслагчид болох Жиленков, Закутный, Трухин, Меандров нар түүний нэгэн адил олзлогдсон анхны өдрөөс эхлэн тус бүрдээ германы янз бүрийн байгууллагуудад Зөвлөлт Холбоот Улсын эсрэг тэмцэх санал оруулж түүгээрээ фашистуудад итгэл найдвар олохыг оролдож байсан байна. 

	Трухин, Благовещенский нар тус лагерийн дэргэд гитлерийн зандалчдын байгуулсан «Оросын хөдөлмөрийн үндэсний нам» гэгчид (РТНП) элсэж улмаар Төв Хорооны удирдлагад нь орж аваад ажилд нь маш идэвхтэй оролцсон байна. Энэ «Нам» гэгчийг байгуулсан гол зорилго нь цэргийн олзлогдогсдыг улс төрийн үйл амьдралд фашистуудад ашигтайгаар оролцуулахад оршиж байжээ. Түүнчлэн энэ байгууллагыг байгуулсан нь тус лагерьд байгаа олзлогдогсдын дотроос коммунистууд болон фашистуудыг эсэргүүцэгч бусад хүмүүсийг илрүүлэхэд туслалцаа дэмжлэг болно гэж үзэж байжээ. 

	 

	«Суртал ухуулгын ихээхэн ажлыг зохиож, ОХҮН-ын хөтөлбөрийг хэвлэн нийтлүүлсэн боловч энэ «намд» элсэн орох хүсэлтэй хүмүүс тун ховор байсан юм. Тэгэхэд нь бид заль хэрэглэж зөвхөн энэ намын гишүүдэд л гадуур хөнгөн ажил өгнө гэж мэдэгдсэн юм. Лагерийн нөхцөл маш хүнд байсан учир олон хүмүүс ОХҮН-д гишүүнээр элсэн орцгоосон» 

	 

	гэж Трухин шүүхийн хурал дээр ярьж байжээ. 

	Трухин энэ «нам» гэгчийн байлдааны хэсгийн тухай тусгай дүрмийг боловсруулахдаа сарниулан бутаргах, зам харилцааг эвдлэн сүйтгэх ажлыг хэрэгжүүлэх тусгай ангийг улаан армийн ар тал руу илгээх замаар Зөвлөлт Засгийн эсрэг тэмцлийг хийх нь чухал гэсэн санааг онцлон тусгасан байна. 

	Урвагчийн энэ санаачилгыг гитлерийн зандалчид өндрөөр үнэлжээ. 1942 оны дөрөвдүгээр сард Трухин Цитюнхорстын цэргийн олзлогдогсдын лагерийн захирагчийн тушаалд дэвшсэн байна. 

	Благовещенский ч гэсэн өөрийнхөө хүсэл эрмэлзлийг фашистуудад удаа дараа илэрхийлж байсан юм. Тэрээр ОХҮН-д элсэн орохын өмнө 1941 оны есдүгээр сард фашистын армийн командлалд захидал илгээж цэргийн олзлогдогсдоос Улаан армийн эсрэг тэмцэх цэргийн анги байгуулах санал дэвшүүлж байжээ. 

	Благовещенский Хаммельбургийн лагерьд байхдаа гитлерийн зандалчдыг дайсагнан үзэж байсан хүмүүсийг болон цэргийн олзлогдогсдын доторх коммунистууд, улс төрийн ажилтнууд, еврей нарыг илчилдэг байжээ. 1942 оны хоёрдугаар сард гаргасан тайлангийн байдлаар ОХҮН-ын гишүүд 2000 гаруй тийм хүнийг илрүүлэн тэдгээрийг германчуудад өгч устгуулсан юм гэж тэрээр өөрийн мэдүүлэгдээ бичиж байжээ.

	 

	* * *

	Власов Берлиний лагерьд ирснийхээ дараа «улс төрийн төв», «оросын чөлөөлөх арми» байгуулах тухай түүний саналыг вермахтын үзэл суртлын хэлтэс дэмжиж байгаа тухай мэджээ. «Оросын хороо» гэгч байгуулагдаж түүнд Власов (дарга нь), Малышкин (нарийн бичгийн дарга), Жиленков, Зыков нар оролцжээ. Тэр үед Власовын дэргэд вермахтын байнгын төлөөлөгч Штрик-Штрикфельдт ажиллаж байжээ. 

	«Оросын хороо» үйл ажлаа улаан армийн цэргийн дарга нар, оросын бүх ард түмэнд хандан уриалга гаргасан (1942 оны арван хоёрдугаар сарын 27-нд)-аар эхэлсэн юм. Уриалгыг хэдэн сая хувиар олшруулан хэвлэж ЗХУ-ын түр булаан эзлэгдсэн нутагт байгаа зөвлөлтийн цэргийн олзлогдогсод, иргэдэд тарааж, ухуулах хуудасны хэлбэрээр бүх фронт руу явуулжээ. 

	«Хороо» Зөвлөлт засгийг түлхэн унагааж, большевикуудыг устгах, оросын шинэ засгийн газрыг байгуулан германтай найрамдал тогтоохыг гол зорилгоо болгож байна гэж энэ уриалгад өгүүлсэн байжээ. Өөрөөр хэлбэл аугаа Октябрийн байлдан олсон ололт амжилтыг устгах, Зөвлөлтийн олон сая хүмүүсийг устгах, тус оронд фашизмыг тогтоох тухай дурдсан байлаа. Үүнээс гадна уг уриалганд «Оросын чөлөөлөх арми» (РОА) гэгч нь германтай холбоо тогтоон ажиллаж байгаа тухай дурдсанаас гадна ОЧА-ийн талд шилжин ирэхийг улаан армийн цэрэг, дарга нар болон Зөвлөлтийн иргэдэд шууд уриалсан байлаа. «Хороо» Берлинд байсан боловч түүний ажиллаж байгаа газрыг уриалга болон ухуулах хуудсанд Смоленск гэж дурдсан байв. Энэ бол тус «хороог» фашистууд өөрийнхөө нийслэл Берлинд байгуулсан биш, харин оросууд өөрийнхөө газар нутагт байгуулсан юм шиг тийм ойлголтыг зориуд төрүүлэх гэсэн зорилготой байсан. 

	Урвагч Мальцев уриалгыг уншиж үзээд «Хорооны» үйл ажиллагаанд нэгдэн орохыг хүсжээ. Тэрээр Власовын шууд удирдлагын дор ажиллавал гитлерийн зандалчдын дотор маш амархан нэр хүнд олж авах боломжтой ба ЗХУ-ыг ялсны дараа оногдох хувиа авахад бүр ч амархан гэж бодож явжээ. 

	Тэгээд ч тэрээр “намайг Власов руу шилжүүлж ажиллуулна уу” гэсэн хүсэлтээ германы эрх баригчдад илэрхийлсэн байна. «Оросын хорооны» уриалга гарсны дараа үндсэндээ улаан армийн олзлогдсон цэргийн албан хаагчдаас бүрэлдэн байгуулагдсан «сайн дурын» ангиудыг ОЧА-ийн ангиуд гэж нэрлэх боллоо. Энэ ангиудад байсан хүмүүс тусгай цэргийн хувцастай, Власов болон түүний хань хамсаатнууд албан ёсны үнэмлэхтэй болжээ. 

	Энэ үеэс эхлэн Власов, Малышкин, Жиленков нар зөвлөлтийн ард түмний заналт дайснуудыг бөөгнөрүүлэн цуглуулж гарав. Удалгүй Власовын мэдэлд Трухин, Благовещенский нар шилжин ирж эхний үед Малышкины хамт лагерийн цэргийн олзлогдогсдод, дараа нь 1943 онд германы байгуулсан тусгай курст суртал ухуулагчдыг бэлтгэхээр лекц уншдаг боллоо. Энэ курсүүд нь Берлиний ойролцоо Дабендорфод байрлаж байсан бөгөөд түүнд ОЧА-д ажиллуулахаар хуучин цэргийн олзлогдогсдын дотроос власовынхан зориуд элсүүлэн авсан зарим хүмүүс болон германд эзлэгдсэн нутаг оронд тэдний тусын тулд ажиллаж байсан зөвлөлтийн зарим нэг иргэдийг сургаж байжээ. Курс нь дарга, бага дарга, цэргийн гэж гурван ангиас бүрэлддэг бөгөөд тус бүрдээ 100 хүнтэйгээр ажилладаг байв. Курс төгсөгчид Гитлерт үнэнч байх тангараг өргөдөг байжээ. Курс төгсөгчдийг хуваарилах асуудлыг германчууд эрхлэн тэднийг цэргийн олзлогдогсдын лагерь, «сайн дурынхны» ангиуд, ЗХУ-ын булаан эзлэгдсэн районуудад суртал ухуулгын ажлаар явуулдаг байжээ. 

	Меандров, Мальцев, Буняченко, Закутный, Зверев, Корбуков, Шатов нарын зэрэг бусад урвагчид нэлээд хожим Власовтай хамтран ажиллаж эхэлсэн. 

	1943 оны долоодугаар сард германчууд өөрийн сурган бэлтгэж байгаа хорлон сүйтгэх отрядуудаас нэгийг партизануудтай тэмцэх ажлыг туршихаар явуулахыг Меандровт зөвлөжээ. Меандровын бодож байснаар, хамгийн итгэлтэй хүмүүсээс бүрэлдсэн нэгэн отряд СС-ийн офицер Фюрстийн удирдлага, Меандровын өөрийн нь шууд оролцоотойгоор Ленинград мужийн Остров хот руу илгээгдлээ. Гэвч томилолтын газарт хүрсэн тэр өдөр, отрядын 15 хүн партизанууд руу оргон очсон учир гитлерийн зандалчид үлдсэн хүмүүсийг цэргийн олзлогдогсдын лагерь луу яаралтай хүргүүлсэн байна. 

	Хорлон сүйтгэх отряд байгуулах хүсэл бодол нь бүтэлгүй болмогц Меандров Власовт өргөдөл бичиж тэднийд алба хаах хүсэлтэй байгаагаа мэдэгджээ. Энэ хүсэл нь биелэгдэж 1944 оны нэгдүгээр сараас эхлэн тэрээр Власовынхныг түшиглэн ажиллах болов. 

	Мальцевыг, Герингийн тушаалаар ОЧА-ийн агаарын цэргийн ангийн командлагчаар томилсны дараа 1944 оны эцсээр Власовынд авчрав. Төдий л удалгүй Власовын дэвшүүлсэн саналын дагуу Мальцевт хошууч генерал цол олгожээ. 

	1944 оны эцсээр Зверев болон ОЧА-д шилжин ирсэн Буняченко нар ОЧА-ийн нэгдсэн ангиудын даргаар томилогдлоо. 

	1943 оны зун Корбуков Власовын суртал нэвтрүүлэгчдийн курсийг төгсөн цэргийн ангийн дарга, байцаагч, дараа нь ОЧА-ийн холбооны ангид даргаар дэвшин ажилласан байна. 

	Шатов 1944 оны зургаадугаар сард Власовынд шилжин ирж алба хаах болсон ба удалгүй ОЧА-ийн их бууны ангид байцаагчаар дэвшин томилогджээ. 

	1944 оны намар Закутный Власовын ангид алба хаахаар шилжин ирлээ. 

	Гитлерийн эрх баригчид 1944 оны хагас хүртэл, Власовын удирдлагын дор арми байгуулах талаар ямар нэг урагштай алхам огт хийгээгүй юм гэдгийг дурдах хэрэгтэй. ОЧА-ийн хувцас бүхий цэргийн ангиуд нацистуудын удирдлагын дор байсан тул Власовынхан энэ цэргийн ангиудад зөвхөн суртал ухуулга явуулж, хүмүүсийг элсүүлэх ажлыг гүйцэтгэж байжээ. 

	Германы фашист төрийн удирдагчид, ялангуяа Гитлер зөвхөн өөрсдийн хүчээр зөвлөлтийн армийг ялна гэж төлөвлөж байсан тул Власоваар удирдуулсан оросын том арми байгуулахыг хүсээгүй юм. Яг үнэнийг нь хэлэхэд тэд ихэнх нь тодорхой нөхцөлтэйгөөр ОЧА-д алба хаахаар тохиролцсон зөвлөлтийн хүмүүст итгэж чадаагүйгээс гадна аятайхан нөхцөл таарвал амласнаасаа няцаж магадгүй гэж тэдэнд муу санаж байсан нь бас ч үндэсгүй зүйл огт биш байсан. 

	Власовын хэрэг явдалтай холбогдуулан явуулсан байцаалтын үеэр Кетель мэдүүлэг өгөхдөө:

	 

	«1943 оны хавар хуурай газрын цэргийн ерөнхий штабын газар Власовт сүрхий анхаарал тавьж Власовоор удирдуулсан оросын цэргийн ангиудыг байгуулан зэвсэглэх саналыг дэвшүүлсэн юм. Эзэнт улсын канцлерийн нарийн бичгийн дарга, сайд Ламмерс энэ саналын тухай фюрерт тусгай захидлаар мэдэгдэхэд, тэрээр оросын цэргийн зэвсэгт ангиудыг байгуулах бүх арга хэмжээнээс эрс татгалзаж өөрийнхөө энэ заалтыг биелүүлэх талаар хатуу хяналт шалгалт хийж байхыг надад тушаасан юм. Энэ явдлын дараа би Власовыг баривчлан авч түр зуур гэрт нь хорьж, зөвхөн Берлиний районд байлгаж байлаа. Германы хуурай цэргийн армийн жанжин штабын ивээлийн дор оросын арми байгуулах явдлыг Гиммлер ч бас эсэргүүцэж байсан. Гэвч тэрээр энэ асуудлын талаарх хандлагаа эцэст нь өөрчилсөн юм. Гиммлер оросын арми байгуулах тухай асуудлаар фюрерээс зөвшөөрөл олж авч чадсан боловч, Власовыг хүлээн авч уулзах асуудлаас Гитлер эрс татгалзсан хэвээр байсан юм. Ийнхүү зөвхөн Гиммлер болон СС-ийнхэн л Власовт ивээл үзүүлж байсан» 

	 

	гэжээ. 

	Власов, түүний гар хөл бологчид, тэдэнд Гитлер болон түүний шадар хүмүүс чухам яаж хандаж байгааг үл мэдэн бүтэн хагас жилийн туршид ОЧА-ийг толгойлон байгуулах гэсэн төлөвлөгөөгөө хэрэгжүүлэн биелүүлэх талаар фашистын удирдагчдаас дэмжлэг олохыг цөхрөн оролдож, германы армийн ерөнхий штаб, германы засгийн газарт удаа дараа санал дэвшүүлж, удирдах хүмүүстэй уулзахыг эрмэлзэж байсан нь үр дүнгүй болсон юм. 1943 оны эцсээр Власов, Малышкин Трухин нар гросс-адмирал Даницаар дамжуулан Гитлерийн нэр дээр тусгай захидал илгээсэн боловч хариу авч чадаагүй байна. 

	Энэ талаар германчуудад олзлогдсоныхоо дараа ОЧА-д Власовын мэдэлд алба хаах хүслээ илэрхийлж, дараа нь суртал нэвтрүүлэгчдийн курсүүд ажиллаж байсан Дабендорф руу томилогдон очсон Зверевын мэдүүлэг сонирхол татдаг юм. 

	 

	«Надтай анх удаа Трухин уулзан ярилцаж билээ. ОЧА гэдэг чинь чухам ямаршуухан байгууллага юм бэ? гэсэн миний асуултад Трухин хариулахдаа, энэ армийн тухай одоохондоо маш их ярьж, бичиж байгаа боловч тэр арми хараахан байгуулагдаагүй байна. Дабендорфт ирээд та бидний харж үзэж байгаа энэ бүхэн бол чухамдаа л «ОЧА» байгаа юм. Гэвч энэ итгэл найдвараа хэзээ ч алдахгүй, удалгүй их арми байгуулагдах болно...» 

	 

	гэсэн юм гэж Зверев өгүүлж байв. 

	1943 оны долоодугаар сард Власовтой түүний гэрт нь анх удаа уулзахад тэрээр Зверевт ОЧА-ийн ангиуд маш олон, харин тэдгээр нь одоохондоо германчуудын мэдэлд байгаа юм гэж ярьжээ. 1944 оны хоёрдугаар сард болсон хоёр дахь удаагийн уулзалтын үеэр Власов Зверевт ярихдаа, «Оросын арми байгуулах гол асуудлын талаар германчууд тодорхой хариу өгөхгүй хэвээр байна. Харин өөр жижиг асуудлын тухай яриад байх юм. Би одоо хүртэл германы засгийн газрын удирдагчидтай уулзах гээд чадахгүй байна» гэж байжээ. Власов аргаа барахдаа, 1944 оны зун фронтод ажиллаж байгаад амь үрэгдсэн, СС-ийн офицерын бэлэвсэн авгай, Гиммлерийн дотно найзын дүү Аделья Биленбергтэй танилцаж, хожим нь түүнтэй гэр бүл болжээ. 

	«Ийм арга замаар би эсэсчүүдийн хүрээнд орж германчуудтай холбоо хэлхээгээ бататгаж, улмаар Биленбергийн ахын тусламжтайгаар Гиммлертэй ойртох боломжийг алдахгүй байхыг бодсон юм. Биленбергийг гэргийгээ болгон авах нь надад төдий л хүнд биш байв. Би түүнтэй уулзаж ярих болгондоо, хэрэв бидэнд үйл ажиллагааны чөлөөт боломж олдвол, би зөвлөлтийн эсрэг дайнд германчуудад туслалцаа дэмжлэг үзүүлэх байлдааны чадварлаг армийг цэргийн олзлогдогсдоос байгуулж чадна шүү гэдэг нэгэн чухал санааг үргэлж түүнд давтан хэлдэг байсан юм» хэмээн тэрээр шүүхийн хурал дээр ярьж байв. 

	1944 оны есдүгээр сард Гиммлер Власовыг хүлээн авч уулзаж урвагч бүлэг этгээдүүдийг нэгтгэсэн улс төрийн төв байгуулахтай холбогдсон асуудал авч хэлэлцээд, Власовын арми болон түүнийг Зөвлөлт Холбоот Улсын эсрэг зэвсэгт тэмцэлд ашиглах тухай ярилцсан байна. 

	Гиммлер яагаад эцсийн эцэст Власовыг ийнхүү хүлээн авч уулзахад хүрэв ээ? 1944 оны дунд үеэр фашист германы цэргийн фронтын байдал эрс доройтсон юм. Тэгээд ч гитлерийн удирдлага, власовынхныг итгэл муутай боловч дайны фронтод ашиглаж болох байлдааны бодит хүчин гэж үзэж тэднийг сонирхох болсон ажээ. 

	Гиммлертэй уулзах Власовын анхны уулзалтыг 1944 оны долоодугаар сарын 20-нд товложээ. Гэвч яг тэр өдөр Гитлерийг хорлон алах гэсэн оролдлого хийгдсэн учир уулзалт болсонгүй. СС-ийн рейхсфюрер барагцаалбал сарын дараа Власовыг хүлээн авч уулзсан. Германы зэвсэгт хүчний суртал ухуулгын хэлтэс большевикуудын эсрэг тэмцэлд оросын цэргийн олзлогдогсдыг зохион байгуулж чадаагүй учир уг ажлыг удирдах асуудлыг шууд өөрөө хариуцах болсон тухай Гиммлер мэдэгджээ. Гиммлер оросын арми байгуулах асуудлыг шууд хэрэгжүүлэх ажлыг өөрийнхөө орлогч Бергерт хариуцуулж, Крегерийг Власовын дэргэдэх төлөөлөгчөөрөө сонгожээ. 

	Ярианы явцад, Герман болон түүнд эзлэгдсэн Европын улсуудын нутаг дэвсгэр дээр оршин буй цагаантны дээрэмчдийн үндсэрхэг үзэлтнүүд, зөвлөлтийн эсрэг бусад байгууллагыг нэгтгэх, энэ байгууллагуудыг удирдах улс төрийн нэгдсэн төв болон арми байгуулах тухай тохиролцсон байв. Гиммлер «Оросын ард түмнийг чөлөөлөх хороо» (ОАТЧХ) гэгчийг улс төрийн төв болгон байгуулах тухай Власовын саналыг дэмжиж энэ «хорооны» «тунхаг бичиг» боловсруулахыг түүнд даалгаж урьдчилан бэлтгэсэн төслийг зөвшөөрүүлэхээр өгсөн байна. 

	«Тунхаг бичиг»-ийн төслийг нарийвчлан боловсруулах ажилд Власов, Малышкин, Жиленков, Трухин болон Геббельсийн яаманд ажиллаж байсан Закутный нар оролцсон байна. Гиммлер, «тунхаг бичиг»-ийн төсөлд зарим засвар оруулж, уг баримт бичгийг ОАТЧХ-ны зохион байгуулах анхны хуралдаан дээр албан ёсоор батлуулахыг зөвлөж төслийг зөвшөөрч байгаагаа батлан гарын үсэг зуржээ. 

	ОАТЧХ-ны гишүүдийн жагсаалт урьдчилан бэлтгэгдсэн байсан ба түүнийг гестапийн оросын асуудал эрхлэх хэлтэс хянан үзэж нэр дэвшигдсэн зарим хүмүүсийг хасжээ. «Хорооны» бүрэлдэхүүнд власовчуудаас гадна цагаантны дүрвэгсдийн бүлгээс Лямпе, Руднев «Бүх оросын цэргийн холбоо»-ноос цагаантны армийн генерал Балабин, Абрамов, Балкан дахь «Бүх оросын цэргийн холбоо»-ны удирдагч Крейтер, «дайнд оролцогчдын үндэстний холбоо»-ны удирдагч Туркул, Парис дахь цагаантны дүрвэгсдийн бүлгийн удирдагч Жеребков нарын бусад этгээдүүд төлөөлөгчдөөр оролцжээ. Товчлон хэлэхэд ОАТЧХ-ны бүрэлдэхүүнд фашистуудтай зууралдсан бүх олиггүй амьтдыг нэгтгэн бөөгнөрүүлсэн байна. Энэ тухай шүүхийн хуралдаан дээр Власов юу гэж мэдүүлж байсныг үзье. 

	 

	«1944 он хүртэл, германчууд бүхнийг зөвхөн өөрсдөө хийж биднийг хэрэгтэй үедээ халхавчаа болгон ашигладаг байлаа. Миний нэр юм бүхэнд ашиглагддаг байсан. Зөвхөн 1944 оны эцсээс л би өөртөө оногдсон жинхэнэ үүргээ гүйцэтгэх болж сүүл баригсад, хүний адаг муу шаарнуудыг бөөгнөрүүлэн «хороонд» нэгтгэн нийлүүлсэн юм» 

	 

	гэжээ. 

	«Оросын ард түмнийг чөлөөлөх хорооны» зохион байгуулах хурал 1944 оны арван нэгдүгээр сарын 14-нд Прагад болов. Тус хурал дээр германы эзэнт улсын сайд Франк, Риббентропийн орлогч Лоренц, Словакийн тоглоомын засгийн газрын тэргүүн Тиссо нар үг хэлэв. Энэ өдөр зохион байгуулах анхдугаар хуралдаан дээр Власовыг «Хороо»-ны даргаар, Малышкиныг нарийн бичгийн даргаар, Власов, Малышкин, Жиленков, Трухин, Руднев, Балабин нарыг тэргүүлэгч гишүүдээр сонгож «Тунхаг бичгийг» баталжээ. «Хорооны» дэргэд цэргийн (удирдагч нь Трухин), суртал нэвтрүүлгийн (удирдагч нь Жиленков), иргэний — (удирдагч нь Закутный) зэргийг сонгожээ. Удалгүй Власов Гиммлер нарын хоёр дахь удаагийн уулзалт боллоо. 

	 

	«Фронтын байдал хүнд байсан тул, Гиммлертэй энэ удаа уулзахад тэрээр их ууртай, хүнд байдлаас гарах арга зам хайж сүвэгчилсэн байдалтай байж билээ. Тэгээд ч Власов л улаан армийн эсрэг үйл ажиллагаагаараа фронт дахь байдлыг хөнгөвчилж чадах байх гэж найдаж надад хандсан байх. Түүгээр ч үл барам чухамхүү энэ уулзалтын дараагаар Геринг, Риббентроп, Геббельс нар надтай уулзахыг хүсэж байсан юм шүү» 

	 

	гэж Власов шүүхэд мэдүүлэг өгч байжээ. 

	Геринг, Риббентроп, Геббельс нартай уулзахдаа Власов ОАТЧХ болон ОЧА-ийг зохион байгуулах асуудлыг шийдвэрлэжээ. Эцэст нь Геринг германы бүх агаарын цэргийн байгууллагуудад ашиглагдаж байсан зөвлөлтийн цэргийн олзлогдогсдыг Власовын мэдэлд өгчээ. Риббентроп Власовтой уулзахдаа ОАТЧХ болон Германы засгийн газрын хоорондын хэлэлцээртэй холбогдох үндсэн асуудлыг авч хэлэлцжээ. Власов Жиленковын хамт Геббельстэй уулзахад тэрээр германы суртал ухуулга яагаад оросуудын дунд амжилт олж чадахгүй байгааг сонирхоод власовынхны суртал ухуулгын ажилд бодит туслалцаа үзүүлэхээ амлажээ. 

	ОАТЧХ байгуулагдсаны дараа Гиммлер ОЧА-ийн ангиудыг байгуулах асуудлыг Власовт даалгаж Мюзинген, Хойберг дахь цэргийн лагерийг түүний мэдэлд өгчээ. Үүний дараа Власовыг ОЧА-гийн цэргийн командлагчаар томилсон тухай Гитлерийн тушаал гарсан байна. 

	Власовчууд, ЗХУ-ын ар талд хорлон сүйтгэх, алан хядах гэмт хэрэг үйлдэх тагнуулчдыг бэлтгэх ажлыг эрхлэн явуулах болов. 

	Энэ асуудлын талаар Власов шүүхэд мэдүүлэг өгөхдөө: 

	 

	«Манай байгууллагууд 1945 оноос эхлэн тагнан турших ажлыг эрхлэх болсон юм. Манайх тагнуулуудыг бэлтгэдэг сургуультай байсан. Тагнуулчдыг явуулах гол зорилго бол Улаан армийн ар талд, ер нь Зөвлөлтийн нутаг дэвсгэрт өдөөн хатгах, бослогын газар байгуулж Зөвлөлт засагтай тэмцэхэд чиглэгдэж байсан юм. 1945 оны эхээр бид германчуудаас тагнуулын сургуулиудыг хүлээн авч тэнд тагнуулчдаа бэлтгэж эхэлсэн юм. Би өөрөө хорлон сүйтгэгчдийг биш, харин Зөвлөлтийн ар талд зохион байгуулах бослогын удирдагчдыг бэлтгэх үүрэгтэй байсан. Энэ бүх ажлыг гүйцэтгэх зорилгоор армийн штабт Грачевый гэгчээр толгойлуулсан сөрөг тагнуулын хэлтэс байгуулагдсан юм» 

	 

	гэжээ. 

	1945 оны нэгдүгээр сарын 18-нд ОАТЧХ болон германы засгийн газрын хооронд «Хороо» ба ОЧА-гийг хангах зээл тусламж авах тухай хэлэлцээр байгуулагдав. Хэлэлцээрт Власов, Германы гадаад явдлын яамны 1-р орлогч сайд Стеннграхт нар гарын үсэг зурлаа. 

	Энэ баримт бичгийн нэгэн хэсгээс дурдъя. 

	 

	«Оросын ард түмний чөлөөлөх хороо» түүнд олгогдсон зээл тусламжийг оросын үнэт зүйл, бэлэн ба авлагын зоорийг эзэмшмэгц түүгээр нөхөн төлөхийг үүрэг болгон авч байна...»

	 

	Власов болон түүний гар хөл бологсод чухам хэний хөрөнгөөр фашистуудын ач тусыг хариулна гэж бодсон юм бол? Юуны өмнө Зөвлөлт төрийн алтан нөөц хөрөнгөөр төлнө гэж бодоцгоож байсан бололтой. Ганцхан жишээг дурдахад Малышкин дор дурдсан мэдүүлгийг шүүхэд өгч байжээ. 

	 

	«Зөвлөлт засаг түлхэн унагаагдсаны дараа ЗХУ-ын алтны нөөц баялаг биднийх болно гэж бодоцгоож бид түүнээс германчуудад өгөх өрөө нөхөн төлөхөөр амлаж байсан юм»

	 

	Тангаргаасаа няцагсдын хүсэл эрмэлзэл биелэгдэх боломжгүй байсан. Зөвлөлт германы фронтод болсон үйл явдлууд бидэнд ашигтайгаар маш эрчимтэй өрнөн явагдсан учир Власов болон түүний холбоотнууд өөрсдийн шившигт санаархлыг хэрэгжүүлэх талаар ямар нэг бодит зүйл хийж чадаагүй юм. 

	Гитлерчүүд Оросын цэргийн ангийнхныг өөрийнхөө талд байлдаж чадна гэдэгт итгээгүй учир тэднийг зэвсэглэхээсээ айдаг байсан гэж Зверев мэдүүлж байжээ. Энэ асуудлын талаар Власов Гиммлертэй ярилцахад тэрээр, Гитлер оросуудад үл итгэж байгаа ба ОЧА байгуулах асуудал ч бүрэн шийдвэрлэгдээгүй байна. Иймд юуны өмнө германы цэргийн командлалд оросын цэргийн ангиуд үнэнч байна гэдгийг нотлохын тулд цэргийн нэг хэсгийг фронт руу яаралтай оруулах хэрэгтэй байна гэж хариулжээ. 

	Энэ зөвлөмжийн дагуу Одер дахь Либероз өртөөний орчимд цэргийн нэгэн ангийг Буняченкоор толгойлуулан фронт руу яаралтай илгээсэн байна. Энэ газрыг генерал Буссийн командалсан Германы 9-р арми хамгаалж байсан ба тэрээр Буняченкод «Эрленхоф»-ын түшиц газрын чиглэлээр зөвлөлтийн цэрэг рүү довтлохыг зөвлөжээ. Буняченкийн энэ анги нь дөрөвдүгээр сарын 14-ний өдрийн өглөөний 5 цагт байлдааны ажиллагаагаа эхэлсэн боловч зөвлөлтийн дайчдын ширүүн эсэргүүцэлтэй тулгарч ганц ч алхам урагшилж чадаагүй ажээ. Буняченко өөрийнхөө энэ оролдлогыг ямар ч найдваргүй боллоо гэдгийг бүрэн ойлгож Буссийн шаардлагыг үл хэрэгсэн өөрийн цэргийн ангийг өмнө зүг, Чехословакийн нутаг руу яаравчлан ухраажээ. Удалгүй Власовчууд гарцаагүй сүйрэлд ойртож байгаагаа зөгнөн мэдэж усан онгоц сөнөхөд айсан үхэр огдой мэт сандарцгааж үйлдсэн нүглийнхээ шийтгэлээс зайлсхийх элдэв арга сүвэгчилж эхэллээ. 

	Гуравдугаар сарын эцсээр Берлинээс Карлсбадт шилжиж ирсэн «Хороо» дөрөвдүгээр сарын 17-нд дахин дүрвэж, Америкийн цэрэг ойртон ирж байсан Фюссенд байрлажээ. Тэнд, дөрөвдүгээр сарын 20-нд Власов, Жиленков, Малышкин, Трухин, Закутный нар явцуу хүрээнд яаралтай хуралдаж юуны урьд нуугдах арга зам олж Зөвлөлт засагт баригдахаасаа зайлсхийх, дараа нь шинэ нөхцөлд ЗХУ-ын эсрэг тэмцлээ үргэлжлүүлэх зорилгоор англи-америкийн командлалтай шууд холбоо тогтоохоор шийджээ. Дөрөвдүгээр сарын 29-нд Малышкин америкийн цэргийн 20-р корпусын штабт очиход түүнийг америкийн 7-р армийн ерөнхий командлагч генерал Петч руу илгээжээ. Петч Малышкинтай уулзаж ярилцсаны дараа түүнийг Аугсбург дахь цэргийн олзлогдогсдын лагерьд байрлуулах болжээ. 

	Жиленков власовынхны отрядтай хамт өөрийгөө орогнуулах итгэлтэй газар олж авахаар явжээ. Тэрээр тавдугаар сарын 6-нд Италийн хил орчим оршиж байсан хүмүүсийг хөөн тарааж зөвхөн 15—20 хүнийг өөртөө үлдээж авсан байна. 

	Ийнхүү Жиленков тэднийг тараахын өмнө үг хэлж, Зөвлөлт засгийн эсрэг тэмцэл үргэлжилнэ. Тэр цаг үед «Хороо» та бүхнийг дахин уриалан дуудна гэж онцлон тэмдэглээд одоохондоо хүн бүр дур дураараа явцгааж болно гэж хэлэв. 

	Маргааш нь Жиленков Австрийн түр засгийн газрын төлөөлөгчид Шприкер, Марек нартай уулзахад тэдгээр нь Жиленковыг талархан хүлээж авчээ. Тавдугаар сарын 18-нд Америкийн нэгэн генералтай уулзахад түүнийг Америкийн 7-р армийн штаб руу аваачиж тэндээсээ удалгүй Малышкины хүргэгдсэн өнөөх лагерь луу шууд явуулав. 

	Жиленков тэнд очоод америкийн командлалд хэд хэдэн удаа өргөдөл бичиж хариуцлагатай хүмүүстэй уулзуулж өгөхийг хүсэж байснаас гадна Малышкинтай уулзахдаа Америкийн тагнуулын газарт Зөвлөлт Холбоот Улсын тухай түүний сонирхож байгаа мэдээ сэлт бүхий хамтарсан мэдэгдэл бичиж өгье гэж хэлж байжээ. Удалгүй тэр хоёрыг Франкфурт-на-Майнээс1 18 километрийн зайд оршдог америкийн тагнуулын лагерьд авчирлаа. Тэд тэнд байхдаа ЗХУ, түүний улаан арми, гадаад бодлого, намын байгууллагуудын тухай хэд хэдэн илтгэл бичжээ. Америкийн тагнуулын газар Жиленковыг өөрийн тагнуул болгон авахад тохирох хүн гэж үзсэн учир түүнийг лагериас «оргуулах» ажлыг зохион байгуулж өгчээ. Тэрээр тэндээс Максимов гэдэг нэрээр Мюнхенд очин суурьшиж Америкийн тагнуулын газрын ашиг тусын тулд ЗХУ-д хийх тагнуулын ажилд бэлтгэх ёстой байжээ. 

	Власов ОЧА-гийн цэргийг яаралтайгаар Чехословак руу татан оруулж, дараа нь тэднийг америкийн цэрэгт эзлэгдсэн нутаг руу шилжүүлэн нүүлгэхээр болжээ. Гэтэл дөнгөж Прагад ирмэгц армийн дотор санал алдагдаж дургүйцэх явдал гарч зарим ангиуд германчуудын зэвсгийг булаан авч германы цэргийн эсрэг тулалдсан байна. Германы цэргийн хэсгийн командлагч генерал-фельдмаршал Шернерын шаардлагаар ирсэн Власов эдгээр цэргийн ангиудыг эмхлэн журамлуулж чадахгүй нь гэдгээ ойлгосон. Зөвлөлтийн цэрэг власовынхны байрлаж байсан районд ирж ямар ч удирдлагагүй болсон Власовын тархай бутархай ангиудыг бүслэн барьж байлаа. 

	Власов, Буняченко болон бусад офицеруудын хамт тавдугаар сарын 11-нд Шлюссельбургийн цайзад нуугдан цугларч зөвлөгөөн хийжээ. Юуны өмнө өөрсдөө яаралтай оргон зугтаж, үлдсэн цэргийн ангийнхныг америкчуудтай нийлүүлэхээр илгээх нь зүйтэй гэж шийджээ. Гэвч тэд зугтан гарч амжаагүй юм. Власовыг тэр өдөр нь зөвлөлтийн цэргүүд баривчлан авлаа. Буняченко штабынхаа хамт америкийн цэрэгт эзлэгдсэн нутаг руу зугтан гарч амжсан боловч америкийн цэргийн ангийн дарга тавдугаар сарын 14-нд түүнийг штабын нь хамт зөвлөлтийн командлалд шилжүүлсэн байна. 

	Власовыг баривчилсан тухай дурсамж мэдээ 1962 оны есдүгээр сарын 2-нд анх удаа Зөвлөлтийн хэвлэлд (Известия сонины 209 дугаарт) В. Василакийн2 «Шударга үнэнд хүрэх зам» гэдэг өгүүлэлд гарсан юм. Тэр өгүүлэлд Власовыг чехийн партизанууд баривчлан авсан хэмээн мэдээлсэн байна. Энэ нотолгоо бодит байдалд үл нийцэж байсан учир 1962 оны аравдугаар сарын 7-нд мөн сонинд дайн төгсөх үеэр танкны 25-р корпусыг командалж байсан ЗХУ-ын баатар Е. Фоминыхийн өгүүлэл нийтлэгдсэн байлаа. «Урвагч Власов ингэж баригдсан юм» гэсэн энэ өгүүлэлд Фоминых бичихдээ:

	 

	«Известия» сонинд бичигдсэн В. Василакийн «Шударга үнэнд хүрэх зам» гэдэг өгүүллийг би уншиж үзлээ. Уг өгүүлэлд зохиогч Власовтой уулзаж байсан тухайгаа өгүүлсэн байна. 

	В. Василакий эсвэл мартчихсан юм уу, эсвэл огт мэдээгүй байсан юм уу, урвагч Власов хэрхэн баривчлагдсан тухай худал мэдээлсэн байна. Бодит үнэнийг сэргээн нотлох зорилгоор болж өнгөрсөн үйл явдлаа эргэж санах хэрэгтэй гэж бодож байна... 

	... Тавдугаар сарын 11-нд манайхан (Корпусын хэсэг, Ф. Т.) Услава голд ойртон ирэхэд тэнд биднийг холбоотныхон угтан уулзсан юм. Гол гатлан гарч Непомук хотын районд байрлалаа. Би Америкийн цэргийн корпусын командлагчтай уулзахдаа фашистын цэргийн үлдэгдэл, ой модоор зэвсэг барин тэнэж яваа Власовын дээрэмчдийн зэвсгийг нэн даруй хураан авъя гэдэг саналыг түүнд дэвшүүлэхэд,

	— Эрхэм хүндэт зочин минь. Та бид цэргийн хүмүүс. Улс төрийн асуудал бидэнд хамаагүй. Зохих хүмүүс нь л хариуцаг. Таны хүсэлтийг би удирдлагадаа уламжилъя гэж тэр америк хариулсан юм. 

	Америкийн тэр цэргийн дарга Власовын тухай байтугай тэднийхний тухай ярихыг огт хүсэхгүй байсан нь илт харагдав. Өөрсдөө бие даан ажиллахаас өөр аргагүй боллоо. Власовыг төдий л удалгүй манай Штабт хүргэж ирсэн юм. Батальоны дарга ахмад Якушев нүдний шилтэй, малгайгүй, мөнгөн саарал өнгийн нимгэн цув өмссөн, өндөр нуруутай боловч нэлээд бөгтөр генералыг дагуулан бидэн рүү ойртон ирж явааг улс төрийн газрын дарга П. М. Елисеев бид хоёр анхааралтайгаар ширтэн харж билээ. 

	Адгийн муу шаар иймэрхүү хүн ажээ. 

	— Энэ ч юу болж байна даа? хэмээн баруун хөмсгөө хөдөлгөн Власов ихэмсгээр яриагаа эхэлж: — Би та нарт баривчлагдчих нь энэ үү, аль эсвэл та нар америкчуудад баривчлагдчихаад байгаа чинь энэ үү? Та нар намайг ямар учраас баривчлан авав? гэж асуув. 

	— Таны хэн гэгч болохыг урьдаар мэдмээр байна? Бидэнд үзүүлэх ямар нэг баримт бичиг байна уу? гэж би түүнээс асуув. 

	— Би Власов байна гээд тэрээр цуваа тайлж сандлын түшлэг рүү шидэв. Тэрээр шаравтар ногоон өнгийн сонин хувцастай байв. Погон ч байхгүй. Улаан ягаан өнгийн торгон хавчлага бүхий өмдтэй байв. 

	Сандарч чичирсэн гараараа босоо захтай цамцны дотор халааснаас арай ядан тэмтчин олж биеийн үнэмлэх бичгээ үзүүлэв. Дайсанд гол цохилт өгөх 2-р армийн командлагчаар ажиллаж байсан этгээд бидний өмнө ийнхүү зогсож байгаа нь энэ шүү гэдгийг танил гарын үсэг нотлов. 

	— Үг дуугүй буун өгч зэвсгээ хураалган, олзлогдох тухай та өөрийнхөө хүмүүст тушаал бичих үү?! Аль эсвэл танай дээрэмчдийг устгах тухай би цэргүүддээ яаралтай тушаах уу?

	Власов хоёр гараараа толгойгоо салаавчлан барьж бодолхийлэн суув. Би тамхи татаж түүний байдлыг ажиглаж байлаа. Власов цаас гуйж аваад тушаалын төсөл цоохорлож эхлэв. Бид тушаалыг олшруулан хувилж бүх хувиуд дээр Власовоор гарын үсэг зурууллаа. Власовын анги болгон руу бид өөрийн офицеруудыг явууллаа. Тэд тушаалыг нь уншиж зэвсгээ хураалгасан Власовынхны цувааг зам дээр гарган зогсоож байв. 

	Ажил маш түргэн, зохион байгуулалттайгаар явагдаж байлаа. Үдшийн бүрэнхий болмогц техник, шархадсан болон өвчтэй хүмүүсийн цуваа манай ар тал руу хөдөллөө. Власовын бүлэгт багтаж байсан ичиж зовохоо огт больсон олон өөдгүй амьтад, ялангуяа зарим офицерууд, залхаан цээрлүүлэгчид, алан хядагчид, америкийн бүс рүү зугтан орж амжсан юм. 

	Власовын ихэмсэг зантай байдал удалгүй дарагдав. Өөрийгөө буудан алчихсан бол арай л дээр байж дээ гэж тэрээр царайгаа барайлган ярьж байв. 

	Власов хэрхэн олзлогдсон бэ? Манай тагнуулын ангийнхан Власов болон түүний цэргийн Штабын байрлаж байсан газрыг олж авсны дараа замыг нь баруун талаас нь хааж байгаад нарийн ажиглалт хийсэн юм. Зөвлөлтийн цэрэг ойртон ирж байгааг Власов мэдэж, хэн нэгэн хүний зөвлөмжөөр америкийн цэргийн эзэмшлийн гүнд нэвтрэн орохоор шийджээ. 

	Гэтэл түүний цэргийн ангиуд бутран сарниж, тэдний зарим нь зөвлөлтийн цэргүүдтэй танилцан уулзаж зөвлөлтийн талд орох арга зам хайж байжээ. Манай батальоны дарга Якушев ийм тохиолдлоор Власовын цэргийн нэгэн офицертой танилцжээ. Тэр офицер дээр үед бас ахмад цолтой, батальоны даргаар ажиллаж байжээ. 

	Энэ ахмад Власовын үйлдэж байгаа хэрэг явдлын тухай мэдээд Якушев дээр яаралтай ирлээ. Якушев байдлыг хурдан ухааран ойлгож энэ тухай штабынхаа даргад яаралтай мэдэгдэж амжаад ахмад Кучинкийн (Власовын штабын офицер) машинд сууж Власовын цувааг гүйцэж очихоор давхилаа. Хөнгөн болон тусгай машинуудын цувааг гүйцэж очоод Якушев машинаа зам дээр хөндөлдүүлэн зогсоов. Цуваа гарч ирлээ. Өмнө нь явж байсан танкнууд хөдөлгөөнөө үргэлжлүүлж ойн замаар эргэн далд оров. 

	Анхны зогсоосон машинд Бумяченко байсан ба тэрээр Якушевын хойноос дагалдан явахаас эрс татгалзжээ. Энэ үеэр ахмад Кучинский Якушевт цувааны дотор Власов яваа тухай мэдэгджээ. Тэд бүх машиныг гүйцэж түрүүлж доторх зүйлийг яаралтайгаар шалгасан боловч Власовыг олсонгүй. Байдал улам хүндрэв. Жолооч нар машинаасаа гарцгааж герман маягаараа далбааныхаа хажуу талд зогсоцгоов. Тэд цэргийн ахмадуудыг анхааралтайгаар ажиглан харцгааж байсан ба тэдний хэн нэгийг сайн таньдаг бололтой байв. Тэгээд ч үймээн дэгдээгээгүй юм уу, магад ч үгүй үймээн дэгдээхийг хүсээгүй байж ч болох юм. 

	Гэтэл дөрөв дэх машины жолооч Якушев руу хандаж, Власов энд байгаа гэсэн бололтой толгойгоо дохив. Якушев машины дотор тал руу ажиглан харахад машины арын суудалд айж чичирсэн хоёр эмэгтэйгээс өөр юм харагдсангүй. Тэрээр өнөөх жолооч руу эргэн хартал яг л энэ харцыг хүлээж байсан жолооч толгойгоо дахин дохиж Власов энд байгаа гэдгийг нотлов. Якушев машины үүдийг онгойлгож хартал боолттой хивс харагдав. Тэрээр хивсийг ханз татаж түүн дотроос Власовыг гаргаж ирэв. Якушев Власовыг яаралтайгаар машиндаа авч оров. Яг энэ үеэр хурандаа Мищенкогийн бригадын буудлагын батальоны дайчид ой дотроос гарч ирлээ. 

	— Штаб руу, түргэн! гэж Якушев жолоочдоо тушаахад тэрээр хурдлан давхилаа. 

	Жолооч газар муу мэдэж байсан тул тэд власовынхны сүйтгэсэн ойд төөрчээ. Власов эргэн тойрноо ажиглаж харж тохиромжтой цаг үеийг ашиглан машинаас гэнэт үсрэн зугтав. Якушев хоромхон зуур сандарснаа больж гар буугаа сугалан авч түүнийг мөрдөн хөөжээ. Гэвч амьсгаадан зугтаж байгаа генералыг гүйцэж барих нь илт учир буудах ч шаардлага гарсангүй... 

	Ийнхүү Власовыг корпусын мэдэлд хүргэсэн юм» 

	 

	гэжээ. 

	Бусад урвагчид хэрхэн баривчлагдсаныг дурдъя. 

	ОЧА-ийн штабын дарга Трухин ОЧА-гийн ангиудыг буулган өгөх тухай болзлын талаар америкийн командлалтай тохиролцоод энэ асуудлын талаар Власовтой уулзаж зохицохоор гарч яваад замдаа 1945 оны тавдугаар сарын 7-нд зөвлөлтийн офицеруудад баривчлагджээ. 

	Зверев, тавдугаар сарын 9-нд цаг үеийн хүнд байдлыг авч хэлэлцэхээр цэргийн дарга нараа цуглуулжээ. Тэрээр өөрийн цэргийг америкчуудад шилжүүлэн өгөх нөхцөлийн тухай тэдэнтэй урьдчилан тохиролцсон учир тийм шийдвэр гаргахыг цугларагсдад тулган шаардсан байна. Гэтэл офицеруудын олонх нь америкчуудтай биш харин улаан армитай нэгдэх шийдвэр гаргажээ. Зверев энэ шийдвэрийг үл зөвшөөрөн амиа хорлохоор завдаж толгой руугаа буудсан боловч үхсэнгүй. 

	Мальцев өөрийн холбоотон гитлерийн генерал Ашенбренерийн хамт 1945 оны дөрөвдүгээр сарын 22-нд америкчуудад буун өгч цэргийн олзлогдогсдын лагерьд хоригджээ. Тэрээр 1945 оны наймдугаар сарын 15 хүртэл Шербур хотын (Франц) лагерьд германы генералуудын хамт хоригдож байсан ба дараа нь зөвлөлтийн төрийн байгууллагуудын шаардлагаар түүнийг зөвлөлтийн талд тушаан өгчээ. Мальцев, ЗХУ-д буцаж ирэхээс дургүйцэн эсэргүүцэж, амиа хорлохыг оролдсон байна. 

	Меандров, Корбуков нар америкийн цэргийн мэдэлд ирээд зөвлөлтийн эсрэг үйл ажиллагаагаа үргэлжлүүлж ОЧА-ийн үлдэгдлүүдэд хоргодох газар олж авахад чиглэгдсэн хэд хэдэн арга хэмжээ авчээ. Меандров ОАТЧХ болон ОЧА-ийг бие даан удирдаж Корбуковыг ОАТЧХ-ны бүрэлдэхүүнд оруулжээ. Америкийн эзэмшлийн нутаг дэвсгэр дээр байсан энэ бүх байгууллагынханд Зөвлөлт засгийн эсрэг тэмцэл үргэлжилсээр байна гэдгийг итгүүлэхийн тулд Меандров хэсэг офицеруудыг цэргийн ээлжит цолоор шагнах тухай хоёр тушаал зориуд хэвлэн гаргажээ. 

	ОАТЧХ болон ОЧА-с үлдсэн хүмүүсийг шашны сүм хийдийн толгойлогчидтой уулзуулах үеэр Меандров тэдэнд тусгай мэдэгдэл өргөн барьж, түүндээ ОЧА-аас үлдсэн хэсэгт капиталист орнуудад улс төрийн хоргодох газар олж өгөх талаар Ромын хамба ламаар дамжуулан туслалцаа дэмжлэг үзүүлэхийг хүсжээ. 

	Гэтэл Меандров, Корбуков, түүнчлэн Шатов, Закутный, Благовещенский нарыг америкийн лагериудад орогнуулж байсан нь илэрсэн учир тэднийг дайны үеэр хүн төрөлхтний эсрэг гэмт хэрэг өдүүлсэн этгээдүүдийг эгүүлэн өгөх, нутагт нь буцаах тухай тэр үед хүчин төгөлдөр мөрдөгдөж байсан холбоонуудын хоорондын хэлэлцээрийн дагуу зөвлөлтийн холбогдох байгууллагуудад шилжүүлэн өгсөн байна. 

	Герман дахь зөвлөлтийн цэргийн байгууллагын төлөөлөгч Меандровыг америкийн лагерьд байгааг мэдсэн учир Меандров эх орноосоо урвагч бусад этгээдүүдийн хамт америкчуудад хандан захиа бичиж өөрсдийгөө зөвлөлтийн командлалд битгий шилжүүлж өгөөч хэмээн гуйж байжээ. 

	Гэвч энэ нь тус болсонгүй. 

	Малышкин, Жиленков нарыг америкчууд бусдаас удаан хугацаагаар орогнуулж байсан боловч Зөвлөлт засгийн удаа дараагийн эрс шийдвэртэй шаардлагаар 1946 оны тавдугаар сарын нэгэнд Жиленковыг, дараа нь төдий л удалгүй Малышкиныг шилжүүлэн өгсөн юм. 

	«Оросын ард түмнийг чөлөөлөх хороо» болон «Оросын чөлөөлөх арми» гэгчийн дайчид ийнхүү шившигтэйгээр балран сүйрсэн билээ.

	 

	* * *

	 

	Эцэст нь тэмдэглэхэд, Власов болон түүний идэвхтэй гар хөл бологчидтой адил тийм үл бүтэх амьтад төдий л олон биш байсан юм. Дайны үед олзлогдсон зөвлөлтийн хүмүүсийн дийлэнх олонх нь хатуу харгислал, доромжлолыг тэсвэртэйгээр даван туулж амь насаа алдаж байсан боловч эх орондоо ямагт үнэнч үлдэж байсан юм. 

	Гитлерийн армийн командлал болон тагнуулын байгууллагууд улаан армийн олзлогдсон нэрт дарга нарын заримыг өөрийн талд татан элсүүлэх үүргийг Власовт өгчээ. Энэ зорилгоор 1942 оны арван хоёрдугаар сард германчууд Власовыг 19-р армийн командлагч байсан дэслэгч генерал М. Ф. Лукин нарын зэрэг бусад Зөвлөлтийн олзлогдсон генералуудтай уулзуулжээ. Тэд цөм зөвлөлтийн эсрэг фашистуудтай хамтран тэмцэхээс эрс татгалзжээ... Өрөөсөн хөл нь тайранхай, гар нь ажиллагаагүй болсон генерал М. Ф. Лукин, би хэзээ ч эх орноосоо урвахгүй, гитлерчүүдийг үзэн яддаг бөгөөд хэзээ ч тэдний ашиг тусын тулд ажиллахгүй хэмээн Власовт эрс шийдвэртэй мэдэгджээ. Ийм ятгалгын ажлыг зөвхөн Власов төдийгүй, мөн тэдний холбоотнууд ч зохион явуулж байсан байна. 

	Трухин шүүхэд мэдэгдэл өгөхдөө:

	 

	«Михаил Федорович Лукинтэй би бараг 1925 оноос эхлэн танил болсон юм. Би түүнтэй Украины тойрогт хамт ажиллаж байсан. Дараа нь Лукин өөр тойрогт ажиллахаар шилжсэн. Би Вустрау дахь лагерьд Дорнодын яамны курсүүдийн удирдагчаар ажиллаж байхдаа Лукиныг Пинтенхорстын лагерьд хоригдож байна гэж дуулаад түүн дээр ирлээ. Лукинтэй уулзахад тэрээр маш их ядарч зовж шаналсан байдалтай байсан. 

	Би түүнд хориглолтоос чөлөөлөгдөж германчуудтай хамтран ажиллаж байгаа тухайгаа мэдэгдэхэд тэрээр надад германыг хорсон занаж, улаан армийн ялалтад итгэж байгаагаа ярьж байсан юм. 

	Хожим нь намайг Власовын армид алба хааж байхад Лукиныг германы талд элсэн ороогүй гэдэг шалтгаанаар Франц дахь олзлогдогсдын лагерь луу явуулж нийтийн адил маш дорой нөхцөлд хорихоор шийдвэрлэсэн тухай би мэдмэгц Лукинийг Дабендорфт авчрах талаар германы армийн захиргаатай урьдчилан тохиролцоод «сайн дурын» цэргийн нэгэн офицероор түүнд захиа илгээж Дабендорфт ирэхийг урьсан юм. Лукин надад хариу бичээгүй. Харин тэр цэргийн даргаар дамжуулан «тэнд очсоноос цэргийн олзлогдогсдын лагерьд үлдсэн нь дээр гэж бодож байна гэж хэлүүлсэн байсан» 

	 

	гэжээ. 

	 

	* * *

	 

	Власовын болон түүнтэй эвсэгчдээс эх орныхоо өмнө өдүүлсэн гэмт хэргийг хатуугаар яллан шийтгэсэн шүүхийн ажиллагаа нь нэр алдарт дурлах, тушаал дэвшихийг хүсэх, зориг хатуужил алдах, хар амиа бодож зөвхөн өөрийнхөө ашиг сонирхлыг эрхэмлэх зэрэг хувийн өөдгүй муу зан чанарын улмаас хүн төрөлхтний заналт дайсан германы фашизмд биеэ худалдан үйлчилсэн зарим хүмүүсийн дутуу дулимаг бодол санааг илчлэн өгсөн юм. 

	Зөвлөлтийн шүүх урван тэрслэгчдийг маш хатуу, тэгэхдээ шударгаар яллан шийтгэсэн. 

	Хүнд бэрхшээлт цаг үед ард түмнийхээ эсрэг гараа зангидаж боссон хар урвагчид амьд явах эрхгүй билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

